
■ (lq) Il passlungist grischun
Dario Cologna ha manchentà
be per pauc il podest a Kuusa-
mo en Finlanda. Cologna è
vegnì quart en l’etappa finala

da 15 kilometers. Gudagnà la
cursa dal Mini-Tour ha il Nor-
vegiais Petter Northug avant il
Russ Maxim Wilegschanin ed il
Casac Alexej Poltoranin. Ils ul-

teriurs Svizzers: 35avel Curdin
Perl, 52avel Toni Livers, 54avel
Jonas Baumann, 55avel Remo
Fischer e 69avel Marco Mühle-
matter.

Dario Cologna ha manchentà be per pauc il podest
Keystone

■ L’aURa

Incendi en ina
cuschina a Riom

(pocha) A Riom è rut or in fieu
en ina cuschina d’ina chasa. Te-
nor la polizia chantunala saja il
fieu stà spert sut controlla, blessà
na saja vegnì nagin. Probabel saja
ina platta stada tschentada en, en-
tras la chalira haja tschiffà fieu in-
satge ch’era sin platta. 

Roman Caplazi resta
president da Surava

(rtr) Roman Caplazi resta presi-
dent communal da Surava. Ils
preschents han era reelegì ils
commembers da la suprastanza
Reto Crameri, Ricardo Engler ed
Andri Devonas. Il 5avel sez è anc
vacant. Plinavant ha la radunanza
da Surava approvà il preventiv
2013. Quel quinta cun in deficit
da 18 000 francs tar expensas to-
talas da 2,1 milliuns francs.

M13 tegn ses 
sien d’enviern

(rtr) L’urs M13 tegn ses sien d’en-
viern en la Val Puschlav, là nua ch’el
aveva anc procurà per agitaziuns
avant duas emnas perquai ch’el era
rut en en ina chasa da vacanzas. Il
radius da l’urs saja adina vegnì pli
pitschen en il decurs da las davosas
emnas, ha ditg l’inspectur da cha -
tscha Georg Brosi. Dapi in’emna
n’hajan ins retschavì naginas datas
da l’emettur che l’urs porta enturn
culiez, quai che muntia che l’urs na
sa movia betg pli. 

Vitus Huonder recura cunter il Corpus Catholicum. Keystone

L’uvestg Huonder contra 
il Corpus Catholicum

(lq) L’uvestg da Cuira, Vitus
 Huonder, respectivamain ses
substitut, vicari general Martin
Grichting, recura cunter la de-
cisiun dal Corpus Catholicum
da sustegnair annualmain
«adebar» cun 15 000 francs. Il
vicari general sco commember
dal parlament da la Baselgia aveva
stuì suttacumber la fin d’october
cun 64:5 cun sia proposta da
stritgar la contribuziun ad «ade-
bar». Adebar è il post da cusse-
gliaziun chantunal per la planisa-
ziun da famiglia, sexualitad, gra-
vidanza e partenadi. Il parlament
aveva decidì che «adebar» na das -
tgia betg duvrar la contribuziun
per la cussegliaziun davart meto-
das d’abort. 

Quai na tanscha dentant betg a
la diocesa da Cuira. Perquai ha ella
inoltrà uss in recurs tant tar il Cor-
pus Catholicum sco tar la dretgira
d’administraziun dal chantun

Grischun. Sco recurrents segnan
la Baselgia roman-catolica ed il vi-
cari general Grichting. Argumen-
tà vegn il recurs che la decisiun dal
Corpus Catholicum cuntrafe -
tschia a la libertad da religiun ed a
la constituziun federala. Il Corpus
Catholicum suste gnia cun «ade-
bar» in’organisa ziun che cunter-
fetschia a las leschas da la Baselgia.
Il conclus dal Corpus Catholicum
laschia percorscher che la Baselgia
renconuschia e tolereschia talas
praticas. 

Il post da cussegliaziun inter-
confessiunal «adebar» è vegnì
fundà 1974 da la Centrala da
dunnas grischuna, da las Baselgi-
as chantunalas e dal chantun Gri-
schun. Finanziada vegn l’uniun
d’utilitad publica dal chantun, da
las Baselgias chantunalas, da
commembers sco era da onuraris
e donaziuns. Il preventiv annual
munta a 415 000 francs.

Marco Hartmann, Maurice Par-
rée e Kurt Steck han num ils novs
commembers dal cussegl d’ad-
ministraziun da la destinaziun
Tavau/Claustra. Ils trais èn ve -
gnids elegids venderdi da la ra-
dunanza generala. Tarzisius Ca-
viezel ha sco nov landamma da
Tavau in sez fix en il cussegl
d’administraziun. Ses sez e quel
da Richard Bucher, ch’è mort il

settember, vegnan da nov occu-
pads da Maurice Parrée e da
Marco Hartmann. Il sez per
Claustra vegn occupà da nov
dal nov president communal da
Claustra, Kurt Steck. El rem-
plazza ses antecessur Markus
Haltiner. Il president dal cus-
segl d’administraziun omas
Spielmann e tschels commem-
bers èn vegnids reelegids.

Tavau/Claustra: 
Cussegl d’administraziun è elegì da nov

L’entira emna pauc u bler naiv
Situaziun generala: Suenter l’aria
polara vegn aria pli miaivla ma-
nada vers La Svizra.
Oz: En il decurs dal di cumenzi a
naiver u plover. En las Alps cen-
tralas e da l’ost naivi fin giu en las
vals. En l’Engiadina poi mede-
mamain dar in zic naiv.
Prognosa: Il mardi èsi
ferm surtratg. Il cunfin da
naiv sa s’auzza l’emprim
sin 1000 meters, pli tard
naivi fin giu en las valladas, en-
turn 3 grads. La mesemna èsi va-
riabel cun bischa. Perlung las
Alps naivi savens tar circa 3 grads.
La gievgia ed il venderdi èsi per-
lung la Alps ferm surtratg ed i
 naiva in zic. En il sid fai pil pli
bell’aura cun singulas bischadas.

DaD anna negrini*

La vita vala mo la paina
da ve gnir vivida sch’ins

ha in’incumbensa. Mintga
uman ha finamiras per sia
vita. Quai pon esser sfidas
pli grondas e pli pitschnas. 

Però betg tuts n’han la
pazienza da suandar las

atgnas finamiras. Quai po
valair per l’entira vita u era
mo per ina fasa da la vita. I
dependa adina en tge situa-
ziun ch’ins sa chatta en la
vita e quanta confidenza
ch’ins ha en sasez ed en
l’atgna forza. Sch’in uman
è  depressiv, vesa el en tut il
nausch e na po era betg pli
focussar ina  finamira. Quai
è fitg privlus. 

Senza finamiras n’ha in
uman – tenor mia opi-

niun – gnanca pli l’ambi -
ziun da viver. Per quest
 motiv èsi fitg impurtant
che nus tuts hajan atgnas
finamiras cleras che nus
 suandain senza vegnir  giud
via. In citat di: «Il pli
grond planari che na perda
betg da vista sia finamira
va anc adina pli spert che
quel che gira enturn senza
 finamira.» Quai vul dir
ch’igl è  tuttina quant spert
che nus cuntanschain nos-
sa finamira. L’essenzial è
dad avair ina finamira e da
tegnair ella en mira. Per
gronda part è la via che
maina a la fina mira anc pli
impurtanta per nus per-
quai che nus pudain profi-
tar  da las experientschas. 

Ins po distinguer tranter
finamiras ch’ins po

cuntanscher spert ed en
curt temp (quai na vul
betg dir ch’ins na sto betg
sa dar fadia per las cun-
tanscher) e finamiras
ch’ins dovra tut la vita per
cuntanscher e che pon
vegnir realisadas pir cura
che la vita va vers la fin.
Jau vi  ussa prender in gia-
visch material concret sco
exempel per ina finamira
realisabla en il proxim fu-
tur. Uschespert ch’in giu-
venil spargna per il nov
iPhone 5 vesa el segir mo
pli giuvens enturn el che
possedan quest telefonin.
Avant ch’el aveva quel gia-
visch devan quests telefo-
nins strusch en egl ad el.
Quai mussa quanta forza
ch’ina pitschna finamira
ha e co ch’ella po diriger
nossa attenziun en ina
tscherta direcziun. 

Cura ch’ins cuntanscha
ina finamira u cura

ch’ins dumo gna ina sfida
resultan da quai automati -
camain novas sfidas. L’im-
purtant  è da betg vulair
cuntanscher memia bler en
ina giada. Quai ha savens
per consequenza ch’ins na
cuntanscha nagut. Nus

stuain far in pass suenter
l’auter per betg dar en ven-
ter. 

Per cuntanscher insatge
na pudain nus però era

betg spetgar ch’in  miracul
capitia. Nus stuain agir. En
mintga cas poi er ir a tra-
vers e nus stuain tschertgar
ina nova via per cuntan-
scher  nossa finamira en
in’autra moda. L’entusias-
sem na dastgain nus  però
betg perder memia spert
 perquai ch’i dovra era pa-
zienza per chattar la dretga
via e vegnir a l’arrivada
bramada.

* anna negrini è creschida si a Sa-
vognin.  ella ha fatg la matura bilin-
gua e cumenza l’onn proxim a stude-
giar. 

Avair success signifitga era
da dar mintgatant en venter

■ ConVIVenza

Vocabulari
dar en venter = hier: auf die 

Nase fallen
valair la paina = sich lohnen
finamira = Ziel
sfida = Herausforderung
vegnir giud via = vom Weg 

abkommen
planari = hier: der 

Langsamste
sa dar fadia = sich Mühe geben
telefonin = Handy
miracul = Wunder
ir a travers = schief gehen
bramà/-ada = ersehnt

Die Kolumne «Convivenza» er-
scheint in der Regel am Montag in
der «Südostschweiz» und in der
romanischen Tageszeitung «La
Quotidiana». Unterstützt wird das
Projekt von der romanischen
Sprachorganisation Lia Ruman -
tscha. Für Leserinnen und Leser,
die nicht Romanisch verstehen,
gibt es im Internet eine deutsche
Übersetzung, und zwar unter
www.suedostschweiz.ch/commu-
nity/blogs/convivenza.

Tavau: Premi Songbird 2012 Award per Büne Huber
■ (rtr) Al Songbird festival da Ta-
vau vegn Büne Huber onurà cun
il premi Songbird 2012 Award.
Büne Huber è dapi plirs onns il

chantadur da Patent Ochsner. Il
premi da musica svizzer vegn sur-
dà a persunalitads ch’èn sa fatgas
meritaivlas spezialmain per la

musica da pop svizra. Il premi
vegn surdà a Büne Huber ils 22
da december a la saira finala dal
5avel festival Songbird a Tavau. 

